AUTA D'O DÍA 18 DE MARZO D'A COMISIÓN ORGANIZADERA D'O II CONGRESO DE L'ARAGONÉS.

(CHACA)

1. Asisten:

Zésar Biec
José Lera

Rubén Ramos

Chabier Lozano

Chusé Aragüés

Feliciano Martínez

Arturo García

Montse Sanagustín
Dabi Lahiguera

Chulia Ara

Juan José Segura

Óscar Latas

Daniel González

Francho Rodés

Francho Nagore

Chusé Inazio Nabarro

Manuel Castán

Fernando Sánchez

Francho Beltrán

Fernando Romanos

2. Sobre l'articlo de F. Nagore publicau en Qriterio:


Manuel Castán espone as quexas que l'han plegau de cualques miembros d'a comisión sobre l'articlo publicau por F. Nagore en Qriterio. Crei, antimás, que somos en un momento clau y cal estar chuntos más que nunca. F. Nagore responde que ye un articlo feito fa tres meses y que ye nomás una opinión.

Manimenos F. Rodés i bei tres puntos que no son de rezibo: acusar de desleyaltat a una d'as asoziazions de Chuntos (Nogará); dezir que l'ortografía ye inamobible; dezir que as dezisions d'o consello asesor d'o CFA son inamobibles. Con tot y con ixo, se fa contento que l'aragonés, a luenga más menazada d'Europa, baiga a tener una academia a la fin.


Tamién Chusé Aragüés remera que i hai cosas que se dizió que no se tocarían dende chuntos (a grafía y atros aspeutos lingüisticos) porque l'Academia podrá fer o que considere oportuno. Amás opina que Chusé Inazio Nabarro y Zésar Biec debrían d'aber abisau a la Chunta Direutiba d'a charrada que fazión en Uesca sobre o Congreso. Zésar Biec aclarex que yera una charrada interna de CHA.


A Chabier Lozano tampoco no le cuaca l'articlo y se quexa d'a posible tutela d'o IEA. Tamién a Rubén Ramos le cuacaría saber si a opinión de Nagore ye a opinión d'o IEA. D'atra man, diz que Nogará s'ha sentiu aludida con o tema d'a -t (de berdat,...) y que a futura academia podrá tener en cuenta as dezisions d'o consello asesor d'o CFA igual como abrá de tener en cuenta todas as demás reflesions y estudios que s'aigan feito sobre l'aragonés.

Pepe Lera demanda que no fagamos d'academicos antis que de congresistas.

3. Sozcomisión d'ordinazions: 


Nacho López Susín l'ha pasau a F. Rodés os cuatro cambios (chicoz) que opina que s'abrían de fer en as ordinazions ta que sían legals de tot. Asinasmesmo, Rodés espone o problema d'o status que tendrá l'Academia de l'Aragonés. Iste tema se dixa ta la fin d'a reunión (se trata en o punto 7 d'ista auta).

4. Sozcomisión d'organizazión:

O numero d'inscritos dentro d'o plazo ta o congreso y que han pagau ye de 147. Amás en i hai 14 más que u bien no han pagau encara u que nomás han pagau y no han dau os suyos datos.


Se son feitos 1000 cartels d'o congreso. Beluno d'a sozcomisión coordinará as apegadas d'os cartels.


Comunicazions: s'han a presentar antes d'o 16 d'abril (esplizitando o tema y os ochetibos) y dimpués i abrá un mes de tiempo (dica o 15 de mayo) ta presentar a bersión definitiba. Ista bersión definitiba abrá de tener un masimo de 5 fuellas y se dispondrá en o Congreso de 10 minutos ta esposar-la. Se consesúa, amás, que as comunicazions s'adediquen a os dialeutos de l'aragonés trataus dende una ambista soziolingüistica. 

Rubén opina, sobre a estrutura d'o Congreso, que ye millor tornar a meter os agradeximientos o biernes 14 de tardes. D'ista traza i hai más posibilidaz de que biengan os representans d'os conzellos, as comarcas y as deputazions. S'apreba tornar a o calandario orichinal (acordau o 17 d'abiento de 2005 en San Chuan).

5. Relazions instituzionals:

Feliciano esplica que charró, chunto con Fernando Sánchez, con o rector d'a Unibersidat de Zaragoza ta demandar-le que zarrase o Congreso. Sí que lo zarrará, pero ta que ixo signifique un refirme ofizial d'a Unibersidat caldrá beyer o qué en piensa o Departamento de Lingüistica. Pétriz se comprometió en ixa reunión a fer una chestión con o debandito departamento ta propiziar una trobada con els y nos trucará. Feliciano tamién ha feito chestions ta lograr l'asistenzia a o congreso de Salvador Giner, Miguel Pueyo y Carl Cowes.

Francho Beltrán demanda esplicazions a Chusé Aragüés sobre as chestions que ha feito dica agora. Chusé diz que a DPZ dará diners t'o congreso y que en o respeutibe a o gubierno d'Aragón encara no i hai cosa en firme.

Sobre a siede d'o congreso encara no i hai cosa y Rubén crei que cal pensar en un plan B por si o gubierno no nos dixase garra sala. Francho Beltrán demandará a Sala d'a Corona o luns. A siede de Uesca ya ye reserbada. Chusé Inazio demanda que todas as petizions (ta las siedes y ta tot en cheneral) se faigan por escrito (lo ferá o secretario).

Chulia Ara informa que o 30 de marzo será probablemén Eva Almunia en o instituto suyo, Pedro de Luna, y que mirará de charrar con ella. Manimenos tamién s'acuerda que se la combide por escrito por protocolo.


Francho Nagore proposa que i aiga una persona de protocolo. S'apreba que d'o protocolo se'n encargará Zésar Biec, mientres que Francho Nagore y Chulia Ara s'encargarán d'os combidaus que biengan de difuera os días d'o congreso. D'o comité d'onor se'n encara a Chunta Direutiba y d'os que han refirmau o manifiesto se'n encargará Chabier Lozano.


Francho Beltrán ha parau un prochecto ta demandar diners a la CAI. Chusé crei que a CAI sí que'n dará, de diners.


Sobre l'academia "borde" F. Beltrán informa que cal rematar con a bía alministratiba antes de pasar enta la chudizial. Antimás, como que Viudas Camarasa ha rechazau a carta, caldrá tornar a nimbiar-le-ne como requerimiento notarial. Sobre iste tema Feliciano pregunta por qué Pilar Azagra ha cobrau 800 euros en cuenta de 200 si no fa cosa. F. Beltrán y M. Castán buscarán un abogau.

6. Relazions internazionals:


Francho Nagore informa que, d'os combidaus ta fer una ponenzia, ya ha respondiu o bizepresidén de l'Academia Basca, Henrike Knörr y F. Rei. Ye a l'aspera d'as demás contestazions. Se proposa que se combide tamién ta fer una ponenzia a J.M. Enguita. A A. Badía se l'ha demandau que faiga una salutazión. 


D'atra man, tamién presenta o listau de personas y instituzions que piensa que cal combidar más atros posibles con os que talmén puye masiau o numero de combidaus (una copia d'o listau la tiene o secretario ta qui quiera consultar-la). S'apreba adibir a ixa lista a la RAE y German Colom.


F. Nagore, Chusé Aragüés y Rubén Ramos se coordinarán ta beyer qué achenzia de biaches ye a que más nos combiene ta zarrar iste tema antis d'a prosima reunión (beyer en l'anexo 1 as socherenzias presentadas por Nagore).

Ta tot esto prezisamos tener diners antes con antes. Nagore fa a o respeutibe una demanda que presenta por escrito (anexo 2). Pepe Lera proposa que se demande una linia de credito. Tamién se proposa que as asoziazions adebanten u aporten más diners. F. Romanos crei que as dos cosas son compatibles. Tamién ferá Dani González un mailing a las entidaz que han refirmau ta que tamién refirmen o congreso con diners.
7. Atros temas:


7.1. Conziertos:


Chusé Aragüés ha charrau con Diaples, Biella Nuei: autuarían sin cobrar.


Chabi Lozano charrará con Roberto Serrano ta o conzierto de mayo.


7.2. Status de l'AA:


F. Rodés presenta as tres posibilidaz que tiene l'AA: estar una asoziazión, estar una fundazión (ye un prozeso larguizo), estar una entidat endentro de Chuntos.


Belunas d'as opinions a os respeutibe son as siguiens: Aragüés apuesta por a fundazión y si se fese una academia endentro de Chuntos por L'Aragonés, ista asoziazión debria de cambiar; a Feliciano y a Lera les fa miedo que se clame "l'Academia de Chuntos"; Rubén s'oposa de raso a que siga una fundazión por os diners que cal y a suya forma de treballar; F. Beltrán piensa que podría estar endentro de Chuntos probisionalmén mientres se busca a soluzión definitiba; Nagore contina creyendo que a bía d'o reconoximiento d'o gubierno no ye zarrada; Juanjo crei que a soluzión d'una entidat endentro de Chuntos ye retacular porque se pierde a independenzia (a independenzia se basa en a composizión, a finanziazión y a siede). S'acuerda seguir con o planteyamiento inizial: inscribir l'AA como asoziazión y buscar o reconoximiento ofizial.

Sobre o tema d'a siede Rubén cofirma que s'ha perdiu a Casa d'o Direutor como posible siede zedida por o Conzello de Zaragoza porque no s'ha pediu a tiempo. S'acuerda que sía o presidén qui presente una carta a o conzello demandando ixa siede u una atra.


Feliciano y Arturo creyen que s'ha de fer un atro rolde de contautos con os partius politicos ta charrar d'o reconoximiento de l'Academia. Manimenos, Rubén y Nagore creyen que ixo s'ha de charrar dreitamén con o gubierno (una atra posibilidat sería o reconoximiento d'a DPU y a DPZ). S'apreba continar con ista segunda bía que ye a que s'ha pensau dende o prenzipio.  A Chunta Direutiba ferá o seguimiento d'iste tema y os contautos nezesarios ta conseguir o refirme instituzional.

8. Prosima reunión:

Se ferá en L'Ainsa o 29 y o 30d'abril (tot lo cabo de semana).

ANEXO 1

SOCHERENZIAS EN RELAZIÓN CON A CHESTIÓN 

DE BIACHES E ALOXAMIENTOS D’OS COMBIDATOS 

EN O II CONGRESO DE L’ARAGONÉS

Os combidatos en o II Congreso de l’Aragonés (miembros de as academias u institutos lingüistaicos, profesors, lingüistas, ezetra) poderban replegar os suyos billetes ta fer o biache e mesmo a suya reserba de cambra d’otel a trabiés d’una achenzia de biaches. Cape tamién a posibilidá de que a mesma achenzia lis nimbíe ta ra suya adreza os billetes e as reserbas de cambras, tanto si son españols como estranchers). 

Ta ixo cal que o II Congreso de l’Aragonés desine una achenzia de biaches ta que se faiga cargo de todas istas chestions. A Comisión Organizadora deberá: 1. Albertir a l’achenzia de que toz os gastos ban a cargo de o II Congreso de l’Aragonés. 2. Guarenziar a l’achenzia que se ferán os pagos de as fauturas, con independencia de que bi aiga u no bi aiga subenzions ofizials. 3. Comunicar a l’achenzia con a mayor rapidez posible os datos de toz os combidatos (nombre e apellitos, adreza, telefono, adreza eleutronica) ta que se metan en contauto dende l’achenzia.

Estoi que si metemos todas istas chestions en mans d’una achenzia de biaches, ista se ferá cargo de tot, de forma efizién e coordinata; mesmo se ferá cargo de trigar l’otel u os otels que faigan falta en Zaragoza u en Uesca, d’o transporte, ezetra, e de meter-se en contauto con os combidatos ta nimbiar-lis os billetes e as reserbas de cambras d’otel. Isto ye una abantalla ta nusatros.

Pero nusatros damos treballo e chestions a l’achenzia. Por ixo, creigo que una chestión intresán que se podeba fer ye charrar con l’achenzia ta que colabore con II Congreso de l’Aragonés con una subención. Asinas, podeba amanexer en a decumentazión d’o Congreso (diptico con o programa definitibo) como entidá colaboradora.

Yo proposo que siga l’achenzia de biaches de “El Corte Inglés” a que se faiga cargo de todas as chestions. Tiene sucursal en Zaragoza, en Uesca y en más gran parti de as ziudaz españolas. Antiparti, tiene meyos e se puede prebar de negoziar. 

En Chaca, a 18 de marzo de 2006-03-17

Francho Nagore Laín

ANEXO 2
DEMANDAS SOBRE A FINANZIAZIÓN D’O 

II CONGRESO DE L’ARAGONÉS

Como encargato de as Relazions Academicas e Internazionals en o II Congreso de l’Aragonés, estando ya meso de pleno en o quefer d’embrecar a profesors e academicos ta fer ponenzias u conferenzias, asinas como en o quefer de combidar a representans d’academias, institutos e zentros d’estudios, a profesors, romanistas e atras presonas representatibas que puedan dar apoyo á o Congreso,  me beigo obligato a demandar a ra Comisión Organizadora d’o II Congreso de l’Aragonés: 

1.
Que se cuantifiquen cuanto antis as posibilidaz reyals d’ingresos.

2.
Que anque se faigan chestions en presona, que se confirmen as demandas de subenzions por escrito. Que istas demandas se cursen con a mayor antelazión posible, siempre por escrito, entregando a demanda por duplicato e quedando-nos una copia con o siello de rechistro de dentrada.

3.
Que a Comisión Organizadora siga informata perén, con a mayor esautitú posible, de as chestions que se fan e de os suyos resultatos concretos.

4.
Que se me confirme á ra mayor brebedá posible –no puedo asperar ni diez ni quinze días– que puedo cursar as imbitazions, siñalando a ras presonas combidatas que a Comisión Organizadera d’o Congreso se fa cargo d’os gastos d’o suyo biache y a suya estada en Zaragoza e Uesca, e que ferá as chestions de reserba de cambras en otels e reserba de billetes, a trabiés d’una achenzia de biaches (que cal determinar ya). A o respeutibe, cuento que feré entre 40 e 50 imbitazions (se poderba enamplar a 65 u 70) e que contestarán positibamén entre 20 e 30. Asinas que entre biaches e estadas de combidatos (i mesos os ponens e os pagos por as conferencias) os gastos poderban puyar ta una cantidá d’entre 10.000 e 14.000 Euros.

En Chaca, a 18 de marzo de 2006-03-17

Fto.: Francho Nagore Laín 

